
Ғәрезсизлик дәўириндеги әдебияттаныў илими барлық жанрларды 

изертлеў бойынша әдеўир толысты ҳәм алға раўажланды. Бул дәўирде 

белгили алымлар С.Ахметов, А.Пахратдинов, Қ.Султанов, Қ.Камалов, 

Қ.Байниязов,  К.Мәмбетов, С.Баҳадырова, Қ.Жәримбетов, К.Алламбергенов, 

Қ.Оразымбетов, П.Нуржанов, К.Палымбетов, З.Бекбергенова ҳәм басқа 

илимпазлардың мийнети гиреўли болды. Усы алымлардың бири филология 

илимлериниң докторы Пердебай Нуржанов қарақалпақ әдебияттаныў 

илиминде проза, поэзия ҳәм драмалық шығармалар бойынша  әҳмийетли 

теориялық мәселелерди изертледи.  

Илимпаздың өмири ҳәм дөретиўшилик жолына нәзер аўдарып өтейик. 

Болажақ алым 1963-жылы Шымбай районы  «Таза жол» аўылында туўылды. 

«Болар бала бес жасынан белгили» дегендей мектепте оқып жүргеннен 

баслап-ақ тыянақлы билим алыўға қызықты. Мектеп оқыўшылары арасында 

өзиниң билимданлығы, зийреклиги, мийнеткешлиги менен үлкен абырайға 

ийе болды. Оның устазлары болған қарақалпақ тили ҳәм әдебият пәнинен 

сабақ бериўши республикаға белгили  оқытыўшылар Юсупов Абыл, 

Байназаров Абат, М.Отарбаевлар билимдан, терең ойлы  оқыўшы Пердебай 

Нуржанов туўралы мудамы жақсы пикирлерди айтып, ҳәмме ўақыт 

мақтаныш ететуғын еди.  Нәтийжеде устазы Өзбекстан халық 

билимлендириў ағласы Юсупов Абылдың басшылығында 1979-1980-

жыллары қарақалпақ тили ҳәм әдебият пәнинен өткерилген районлық ҳәм 

республикалық пән олимпиадаларына қатнасып биринши орынды 

ийеледи. Қарақалпақ тили ҳәм әдебият пәнине болған  қызығыўшылық жас 

талант ийесин Нөкис мәмлекетлик университети қарақалпақ филологиясы 



 

факультине оқыўға тапсырыўға жетелеп келди. 1980-жылы қарақалпақ тили 

ҳәм әдебияты бөлиминиң  студенти болды.  

Студентлик дәўирде барлық пәнлерден айрықша баҳалар менен оқыды. 

Белгили алымлар М.Нурмуҳамедов, С.Ахметов, К.Мәмбетов, Қ.Камалов, 

А.Дәўлетов ҳәм басқа устазларының терең теориялық билимге ийе 

лекцияларын тыңлады. Университетти табыслы тамамлап 1989-93-жыллары 

Москвадағы М.Горький атындағы жер жүзилик әдебият институтының 

аспиранты болыўға миясар болды. Нәтийжеде 1994-жылы  жәҳән 

әдебияттаныў илиминде белгили алым З.Османованың басшылығында 

«Т.Қайыпбергеновтың «Қарақалпақ дәстаны» қарақалпақ әдебиятында 

биринши тарийхый трилогия» деген темада кандидатлық диссертациясын 

табыслы жақлады. Москва қаласында қарақалпақ әдебияттаныў илимин 

раўажландырыўға үлес қосқан белгили алымлар М.Нурмуҳамедов, 

Ж.Нарымбетов, Қ.Камалов, З.Шамуратоваларда диссертация жумысларын 

қорғаған еди. 2020-жылы Пердебай Нуржанов филология илимлериниң 

докторы, профессор Қурбанбай Жәримбетовтың басшылығында «Ҳәзирги 

қарақалпақ романы поэтикасы» деген темада докторлық жумысын қорғады. 

Бул әдебияттаныў илими ушын үлкен жаңалық болды.  

Белгили алымның  «Дәўир талабы ҳәм көркем әдебият» (1993), «Сверяя 

с народной памятью» (1994), «Ғәрезсизлик дәўириндеги қарақалпақ 

прозасы» (2003), «Ҳәзирги қарақалпақ романы поэтикасы» (композициялық 

ҳәм жанрлық-стильлик өзгешеликлери) (2008), «Ҳәзирги қарақалпақ 

романы» (сюжет ҳәм конфликт поэтикасы) (2009), 5-класс ушын «Әдебият» 

сабақлығы (2007,2012) ҳәм басқа мийнетлери баспадан жарық көрди. Ҳәрбир 

мийнети жаслар ушын тәрбиялық сыпатқа ийе. Сонлықтан оның айырым 

мийнетлерин қысқа таллап өткенди мақул көрдик. 

Автордың 1993-жылы «Билим» баспасында жарық көрген «Дәўир 

талабы ҳәм көркем әдебият» атлы әдебий сын мақалалар жыйнағы баспада 

жәрияланды. Топламның биринши бөлими «Заман тәшўиши ҳәм поэзия» 

деп аталып, онда «Босаға», «Верлибр ҳаққында ойлар», «Саратан», «Ойлар» 

сыяқлы сын мақалалары берилген. «Босаға» мақаласында талантлы 

шайырлар Ж.Тәжетдиновтың «Қулшыныў», Б.Генжемуратовтың «Аптаптың 

өмири», Б.Нурназарованың «Қарлығашым» атлы қосықлар топларына сын 

пикирлер айтылған. Ҳәр бир шайырдың стильлик өзгешеликлерин ашып 

бериўге ҳәрекет ислеген. Мәселен, «Үш талант ийесиниң дөретиўшилигин 

бириктиретуғын тема  - бул Ана-ўатан темасы. …Ал, усы мәселениң жарыққа 

шығыўына жас шайырлардың үшеўи үш түрли қатнас жасайды. Бул жолда 



 

Жолдасбайдың дөретпелеринде тәбийғый рәңбе-рәңлик, Бахтиярға көтериңкилик 

рух, Бийбижардың қосықларында болса ушқыр ой, терең лапыз тән.» - деп өз 

ўақтында бул шайырлардың лирикасына әдил сын көзқарасын билдирген. 

«Верлибр ҳаққында ойлар» деген мақаласында Ш.Сейитов, К.Каримов, 

Ш.Аяпов, Б.Генжемуратов ҳәм басқа шайырлардың дөретиўшилигинде 

ушырасып киятырған верлибр формасында жазылған  қосықлар ҳаққында 

өзиниң пикирлерин билдирип өтеди. Верлибр – бул  косықтың бир формасы 

екенлиги, усы қосық формасына қойылатуғын талапларды А.Л.Жовтис, 

А.Метстин, А.П.Каятковский, М.Л.Гаспаров сыяқлы алымлардың 

мийнетине сүйенип атап өткен. Оның «Саратан» деген мақаласында 

белгили шайыр Б.Генжемуратовтың лирикалық топламы туўралы сын 

пикирин билдирип, талант ийесиниң лирикасын тереңнен таллаған. 

Шайыр лирикасы менен қарақалпақ поэзиясын жанрлық ҳәм формалық 

жақтан байытыўға үлес қосқанғанлығы, оның еркин қосықлары 

бириншиден, ойдың адамды зериктиретуғын түссизликтен, турмыс 

қубылысларын сүўретлеўдеги механикалық усылдан ҳәм поэзияда ҳүким 

сүретуғын көркем шәртлиликтен қутылғаны  ҳаққында баҳалы пикирлер 

айтылған. Топламның екинши бөлими «Ойымызда да, жырымыз да 

Арал!»деп аталып, онда «Экологиялық ҳүждан» ҳәм көркем әдебият», 

«Қарақалпақ прозасында адам характериниң экологиялық шараятта 

сүўретлениўи мәселесине», «Қарақалпақ әдебиятында  адам ҳәм тәбият Арал 

машқаласы ҳәм көркем әдебият» деген мақалаларында қарақалпақ 

прозасында Арал темасы, қаҳарман характери ҳәм экологиялық ҳүждан, 

экологиялық шараят мәселелери ашып көрсетилген.  

Топламның үшинши бөлими «Проза ҳәм дәўир»деп аталып, онда 

«Әдебиятымызда тарийхый роман жанрының изертлениўи мәселесине        

(Т.Қайыпбергеновтың «Қарақалпақ дәстаны» трилогиясы мысалында)», 

«Т.Қайыпбергеновтың тарийхый романларының базыбир стильлик 

өзгешеликлери: өзиники болмаған туўра гәп  Орта Азия ҳәм  Қазақстан 

фольлоры менен әдебиятымызда қан араластырыўдың ески түриниң 

типологиясы мәселесине», «Кеңесли ел азбас» деген сын мақалалары бар.  

Топламның төртинши бөлими «Әдебиятымыздың базыбир мәселелери 

дәслепки гербишлери ҳаққында» деп аталып, онда «Әдебий мийрасымызды 

үйренейик», «Әдебий критика - 88», «Қарақалпақ әдебияты тарийхын 

оқытыў», «Көрнекли илимпаз»  деген мақалалары берилген.  «Жаңа жыл 

символикасы» деген мақаласы жаңа жыл байрамының келип шығыў 

тарийхы ҳәм оның өткериўине байланыслы қызықлы фактлер келтирилген. 



 

Автордың бул мийнети ҳәзирги әдебияттаныў илимине байланыслы 

айырым теориялық мәселелерди ашып бериўи менен баҳалы. 

1990-жылларда қарақалпақ  әдебияттаныў илиминде арнаўлы 

изертлеўди талап етип турған мәселелердиң бири – ҳәзирги қарақалпақ 

романының поэтикасы, композициялық ҳәм жанрлық-стильлик 

өзгешеликлери, романның сюжети, конфликт поэтикасы мәселелери тутас 

изертлеў машқаласы болды. Бул илимий теориялық  машқаланы әдебиятшы 

Пердебай Нуржанов табыслы изертлеп, өзиниң «Ҳәзирги қарақалпақ 

романы поэтикасы» монографиясын «Билим» баспасынан 2008-жылы көп 

нусқада бастырып шығарды.  Монографияда ХХ әсир 70-90-жыллардағы  

қарақалпақ романының поэтикасы, композциялық жаңашыллық ҳәм оның 

көркем шеберликти жетилистириў сыяқлы теориялық мәселелер илимий 

филологиялық бағдарда тереңнен изертленген. Изертлеў барысында 

қарақалпақ романындағы бул мәселелерди ашып бериў мақсетинде 

К.Мәмбетовтың «Ҳүждан», «Түрстан», Ш.Сейтовтың «Шырашылар»  

романларынан алынған көркем текстлерге илимий филологиялық таллаў 

жасалған. Теориялық пикирлерин тереңлестирип,  рус, өзбек, қазақ 

алымларының роман мәселесине  билдирген пикирлерине сын көз қарасын 

билдирген. П.Нуржанов «Ҳәзирги қарақалпақ романы» монографиясын 

«Билим» баспасынан 2009-жылы көп нусқада бастырып шығарды. 

Монографияда ХХ әсир 70-90-жыллардағы  қарақалпақ романының 

поэтикасы, романның сюжети, конфликт поэтикасы қусаған теориялық 

мәселелер тутас изертленген. Илимий мийнетте жазыўшылардың  

романларын илимий филологиялық жақтан таллаған ҳәм пикирлерин 

көркем текстлер арқалы дәллилеп берген. 

1990-жыллардан баслап улыўма орта билим бериў мектеплери,  кәсип 

өнер мектеплери,  академиялық лицей оқыўшылары ҳәм жоқары оқыў орны 

студентлери ушын сапалы оқыў бағдарламаларын ҳәм сабақлықларын 

ислеп шығыў – бул методист алымлардың алдындағы баслы ўазыйпалардың 

бири болды. Усы көзқарастан Пердебай Нуржанов 2003-жылы «ХХ әсир 

қарақалпақ әдебияты»  пәни бойынша «Ғәрезсизлик дәўириндеги 

қарақалпақ прозасы» атамасындағы оқыў қолланбасы баспада жәрияланды. 

Бул методикалық мийнетте ғәрезсизлик дәўири қарақалпақ прозасының 

раўажланыў бағдарлары бойынша мәселелер айтылған ҳәм студентлер 

ушын жазыўшылардың 1990-2003-жыллары өз алдына китап болып шыққан 

ҳәм күнделикли баспа сөзде жарық көрген новелла, гүрриң, повесть ҳәм 

романлардың дизими берилген. Оқыў қолланбада белгили жазыўшылар 



 

Т.Қайыпбергенов, И.Юсупов, К.Рахманов, Ш.Сейтов,   К.Алламбергенов, 

Ҳ.Айымбетов,  С.Исмайылов, А.Абдиев ҳәм басқалардың прозалық 

шығармаларына  филологиялық жақтан таллаў исленген. Усы жағынан 

оқыў қолланба көп жаңалықларға ийе. Бириншиден, бул қолланбада 

материаллар түсиникли ҳәм илимий жақтан терең талқыланған. Ҳәр бир 

темаға түсиникли етип жоба дүзилген, темалар бойынша сораўлар ҳәм 

тапсырмалар берилген. Сондай-ақ, қандай теориялық әдебиятлардан 

пайдаланыў кереклиги ҳаққында мағлыўматлар киргизилген. Екиншиден, 

бул оқыў қолланба қарақалпақ прозасы бойынша биринши мәрте исленип 

шығылған. Сонлықтан мийнетте көп теориялық жаңалықлар ҳәм 

жетискенликлер бар. Үшиншиден, автор бул қолланбаға ғәрезсизлик 

дәўирдеги жазыўшылардың прозасынан мысаллар келтирип, теориялық 

мағлыўматларды әмелиятта дәлиллеп көрсеткен. Илимпаздың буннан басқа 

да улыўма орта билим бериў мектеби, орта ҳәм жоқары оқыў орынларына 

арналған оқыў қолланба ҳәм сабақлықлары жазылып атыр.  

Белгили әдебиятшы Пердебай Нуржанов  салмақлы илимий 

мийнетлери менен әдебияттаныў илимине ҳәм билимлендириў тараўына 

белгили дәрежеде үлес қосып киятыр. Оның монографиялары, 

сабақлықлары, оқыў қолланбалары ҳәм еки жүзден артық илимий 

мақалалары ғәрезсизлик дәўирдеги жасларды билимдан тәрбиялаўда үлкен 

тәрбиялық әҳмийетке ийе.  

